
id est:
Idem A. Iuliano pp. 

Sancimus, si quis moriens piam dispositionem faciat vel institutionis 
modo vel per legatum vel per fideicommissum vel per mortis causa 
donationem vel per quemlibet alium legitimum modum, sive pro tempore 
episcopo curam iniunxerit, quo ea quae disposuerit impleantur, 
sive de hoc tacuerit, sive e contrario eum prohibuerit, necesse esse 
heredibus facere et implere omnimodo quae ordinata sunt: quod si sponte 
non faciunt, tum religiosissimi locorum episcopi de iis anquirant 
atque eos conveniant, ut omnia secundum defuncti voluntatem impleantur. 
1 ¶ Ac si quidem ecclesiam aedificari defunctus iussit, infra triennium 
omnino eam extruendam curent, sin xenonem, infra unum annum eum 
facere cogantur, cum hoc tempus ad defunctorum voluntatem implendam 
sufficiat: possunt enim et domum conduci ibique aegroti deponi possunt, 
dum xenonis extractio perficiatur.
1a ¶ St quid vero semel dare in pias causas iussi sunt, statim id facere 
cogantur, id est postquam testamentum apertum est hereditatemque 
vel legatum ii quibus ea relicta sunt adquisierunt. 
1b ¶ Quod si memoratum tempus praeteriit neque ecclesia vel xenon 
aedificatum est neque xenodochi officio fungitur, cui hoc commissum est, 
tum episcopi ipsi exigant, quae in eam rem relicta sunt et ad id competenter 
expetuntur, et procurent aedificationem sacrosanctarum ecclesiarum 
et xenonum vel gerontocomiorum vel orphanotrophiorum institutionem 
vel ptochotrophiorum vel nosocomiorum extructionem vel captivorum 
redemptionem vel alium quemcumque pium actum qui defuncto placuerit, 
ac praeficiant eorum administrationi xenodochos vel orphanotrophos 
vel brephotrophos vel gerontocomos vel denique piarum causarum 



administratores curatoresque, ut ex supra dicti temporis lapsu memorataque 
contumacia qui id non fecerint non amplius se memoratae rerum 
administrationi immiscere vel religiosissimos episcopos ab earum 
administratione excludere possint. 
2 ¶ Viri autem clarissimi provinciarum praesides necessitatem heredibus 
iniungant omnimodo haec implendi. 
2a ¶ Sane enim iam veteribus legibus definitum est cogendos esse 
ad defunctorum voluntatem implendam eos, quibus quae illi reliquerunt 
tenere permissum est. 
3 ¶ Verum si quos specialiter defuncti rebus praeposuerunt, velut xenodochos 
ptochotrophos nosocomos brephotrophos orphanotrophos gerontocomos 
paramonarios oeconomos vel denique piarum causarum administratores, 
illos administrationem habere sinant neque ipsi administrent, sed eorum 
administrationem inspiciant et, si recte se habet, collaudent, si quid praetermittitur, 
emendent, si vero pessime geritur, illos expellant aliosque instituant, 
qui magni dei timorem in mente habeant et terribilem magni aeternique 
iudicii diem, cuius respectu omnia eos intento in deum animo facere oportet. 
3a ¶ Sin autem defuncti nullos specialiter administrationi praeposuerunt, 
sed heredum arbitrio totum permiserunt, ii autem id praetermittant, 
tum religiosissimi episcopi et administrent et ptochotrophos vel nosocomos 
vel xenodochos vel orphanotrophos vel brephotrophos vel gerontocomos 
vel oeconomos vel paramonarios vel administratores praeponant, 
qui et ipsi magni dei verecundiam habeant, ut omni modo, omni ratione, 
omni subsidio quae pie instituta sunt ad effectum perducantur. 
4 ¶ Pro omni autem tempore, quo scripti heredes quae iussi sunt facere 
supersederint, fructus et reditus atque omne legitimum augmentum inde 
a morte testatoris ab iis exigi iubemus, ut mora non incipiat ex litis contestatione 
vel interpellatione, sed, quasi lege ipsa quae dicitur mora interveniat, 
ita fructuum aliorumque id genus accessio locum habeat. 
5 ¶ Idemque valeat, si non ab herede, sed a fideicommissario vel legatario 
eiusmodi pium legatum relictum fuerit iique quod sibi relictum est adquisierint: 
nam et hoc casu liceat religiosissimis episcopis convenire eos qui ita honorati 
sunt, ut iussa exsequantur. 
6 ¶ Quod si religiosissimi locorum episcopi id facere neglegunt, corrupti 
fortasse a scriptis heredibus vel legatariis fideicommissariisve, tam provinciae 
metropolitano vel archiepiscopo eius dioecesis, cui hoc compertum est, 
anquirere et efficere, ut pium opus vel pia donatio omnimodo impleatur, 
quam cui voluerit civium id facere licebit, cum enim pietatis ratio communis sit, 
commune etiam studium esse debet, ut ea impleantur, quilibet igitur 
ex hac nostra lege condicticiam ex lege actionem instituere et agere poterit, 
ut quae relicta sunt impleantur. 
6a ¶ Sciat autem religiosissimus episcopus qui ea in re neglegens fuerit, se et caeli 
poenas et imperatoriam indignationem, propter talem neglegentiam experturum. 
7 ¶ Quo autem maiore metu territi heredes defunctorum vel omnino ii quibus 
talia opera bona imposita sunt ea facere non differant, etiam hoc sancimus, 
ut si ita onerati interpellati a religiosissimis episcopis adhuc differant, 
ut vel apud praesides agi debeat, iam non solum in simplum quod relictum est, 
sed in duplum omnino conveniantur. 



7a ¶ Si enim in veteri iure quidam casus erant, in quibus ex infitiatione lis 
in duplum crescebat, quare non et in hoc casu eos qui non sponte faciant, 
sed et tempus terant et postea admoniti a religiosissimis episcopis deinde 
ne his quidem statim oboediant, sed ad praesidalem usque exactionem veniant, 
dupli exactione castigari convenit? 
8 ¶ Quod si defuncti heredes suos cum morientur quid fieri iusserint, 
non dum vivunt, et hoc observetur neque in medio tempore heredes quicquam 
eorum facere cogantur, quae post mortem eorum testator fieri voluit, 
mortis vero tempore necesse eis sit omnimodo ea implere, dilatione autem 
ab illius heredibus facta ea fieri debent quae supra definivimus.
9 ¶ Si vero annua quae dicuntur legata relicta vel donata fuerint clero forte 
vel monasteriis vel ascetriis vel diaconissis vel ptochiis vel xenonibus 
vel nosocomiis vel brephotrophiis vel sacrosanctarum ecclesiarum pauperibus 
vel denique quibuslibet piis corporibus vel plane collegiis non prohibitis, 
ii autem, qui certo tempore inveniuntur, velint auro semel pro eo actu accepto 
transigere, non liceat hoc facere neque, si factum sit, valeat, verum etiam 
amissionem pecuniae qui haec redemit vel transegit patiatur. 
10 ¶ Alioquin eveniat necesse est, ut, qui certo tempore in eo corpore sunt, 
pecuniis abundent, qui vero postea accedunt, iis quae relicta sunt in totum 
careant, neque ipsum annuorum nomen neque perpetua defuncti memoria 
servetur, cuius gratia hoc annuum reliquit, sed extinctis iis quae relicta sunt 
statim oblitteretur. 
11 ¶ Quare perpetuo eos talibus dationibus obligatos manere iubemus, 
ut etsi alienatio facta sit, et haec irrita sit et pro tempore antistitibus 
venerabilium domorum liceat agere easque exigere neque uda temporalis 
praescriptio eis obstet, cum talis actio unoquoque anno nascatur. 
12 ¶ Hypothecae autem pro eiusmodi legatis defuncti res subiectae sint, 
ut ex his rebus piis actibus satis fieri liceat non tantum pro iis quae relicta sunt, 
sed etiam pro fructibus et reditibus eorum omnique legitimo augmento: 
nec temporalis praescriptio, secundum quod dictum est, detentoribus 
competere potest, quantumcumque tempus quis numeret. 
13 ¶ Praeterquam si inter eum cui annuum legatum impositum est eumque 
qui secundum sacratissimos canones nostrasque leges tali exactioni praepositus 
est pactum factum sit, ut pro annuo legato detur reditus uber nec multis oneribus 
publicis gravatus, qui et accessionem habeat non minorem, omnino quarta 
meri reditus parte, vel si quid amplius inter eos convenerit. 
14 ¶ Nam si tale pactum in scriptis fit et talis reditus traditus ac pacti 
transactionisque instrumento comprehensus idque gestorum confectione palam 
factum est, anniti legati exactionem contra eum qui eo oneratus est cessare 
iubemus, ipsum autem reditum in legati locum succedere perpetuo 
ad id destinatum neque a quoquam ulla alienandi ratione alienari posse.
15 ¶ Sin autem nihil tale subsequitur, perpetuo secundum quod supra 
a nobis dictum est annuorum legatorum dationi eos, qui talibus onerati sunt, 
obnoxios esse decernimus, ut nomen et memoria defuncti annuique legati 
in ipsis operibus perpetuo conservetur.


